
35 jaor knómmele 

't 35e Knómmeltournooi.   

Dit jaor woort veur de  35e kier 't knómmeltournooi 

georganiseerd. 

Waat 'ne doedeligge naam eigelik veur 'n badminton-

tournooi. 

 

D'r zien vuuel  wäörd die se daoveur kins gebroeke wie; broddele, hannesse, klungele, prutse 

of knóddele. 

Alhoewaal die wäörd allemaol op 't zelfde neer kómme klink knómmele toch 't meis positief 

en dinks se;  

dao kin nog bes waat leuks oet kómme, zeker beej 't badmintonne.  

Doedele is ouk 'n kwant venloos woord,maar doedele met 'ne losse/vraemde partner  

kins se op vuuel menere óetlegge netuurlik, dao mósse veurzichtig met zien. 

 

"Waat bis dich aan 't fioeële"; det klink gans anders en ouk iets sjieker. 

Frans Boermans haet in 1964 euver det gedoedel 

en gefioeël 'n passend leedje geschreve: 't 

Fioeëlkóncert 

Och den oedel det gedoedel op det 

maekmesjien, det geknómmel mak mich laam. 

Det gekiedel op dae fiedel duit mien oeëre 

pien , goej dae lommel óet de raam. 
De dinks in t begin; wao haet dae 't in godsnaam euver 

maar det wuurd rap dudelik.......  

de huurs det op de achtergrónd op 'n fioeël gedoedeld 

wuurd. 

 

Noow vraog geej och aaf; waat haet det noow met badmintonne te make.......  

eigelik niks, maar 't guf aan des se zelfs op 'n fioeël kins knómmele. 

Enfin.....um truuk te kómme op knómmele. 

As se naeve 't speulveld zits te kieke kin ik de meiste wedstrieje gen geknómmel neume. 

De zuus det de meiste 'ne einmalige partner hebbe en neet op elkaar ingespeuld zien. 

Det is juus de bedoeling,  anders is 't gen gedoedel 

mier.  

Ein van de speulers,  Hay S,  deej veur de 33e 

kier mei aan 't knómmeltournooi. 

Ierlik is ierlik, de kós 't verschil good zeen. 

In 33 jaor kin vuuel gebeure maar; 

met 'ne flexibele zwarte brace blief Hay toch 



in de race en Nell ouk netuurlik. 

Oké, in zien sportshirtje zoot aan de veurkant 'ne diekere bólt, volges mich waar det waat 

extra energie . 

Beej Rapido wuurd neet op EPO gecontroleerd, dus laot maar gaon Godje. 

  

Mien Fl. deej veur de 30e kier mei, zelfs 17 jaor met dezelfde knómmelpartner Henk. 

Die 2 hebbe allebei in 't zelfde jaor 'n nieje kneen gekrege en as se in 't ziekehoes werks...... 

kries se korting netuurlik. 

Noow speulde ze allebei met 'ne kneenbrace eur partiekes en det leep wie gesmaerd. 

Zoel daen brace ouk met korting zien aangeschaf,  um de beurt met dezelfde brace speule 

werk netuurlik neet! 

De zórgverzekering mót die hölpstökke maar moej in eur pakket laote zitte, anders schaelt det 

'n paar teams 't volgend jaor.  

In groep 2 speulde Bart V. dae zien dochter Mariska had meigebrach. 

Mariska vónd 't geweldig um met ziene Pap te speule en de 

zoogs aan Bart det hae zich sómmige slaeg anders had 

veurgesteld 

Maar as se alles wins kin d'n daag neet mier kepot en geis 

se  met 'n kampioensgeveul nao hoes. 

Mariska zal d'r zeker waat van opgestaoke hebbe.  

Jaomer det 't aantal teams die meidoon flink zien 

truukgeloupe de letste jaore. 

Vanaaf 1979 tot de jaore '90 deeje d'r meistal in de 30 

teams mei, in 1995 ware det d'r nog 17. 

Dit jaor deeje d'r 13 teams met, verdeild euver 3 groepe. 

 

Jao, in de 50 jaor van Rapido zien bestaon is d'r vuuel 

veranderd, det hils se neet taege. 

In elk geval is d'r beej 't klungel/doedel/schravel oftewaal knómmel-mix-tournooi in 

elke groep 'ne winnaer.   

De winnaers van dit jaor staon met foto op de site ónder de titel "knómmeltournooi", de 

organisatie kump d'r nog op truuk. 

 

As d'r op 't letste moment aafmeldinge zien mós se op zóndaagmorge nog efkes 'n bietje 

wiskunde toepasse um leuke partieje te make. 

De organisatie; Hay S. en Rob D. hebbe 't 

weer prima óet den aek gedreid. 

Tot volgend jaor maar weer. 

